Avgerð

tikin av Skatta- og avgjaldskærunevndini 18.03.2009

Mál nr.: 09-03-33-148

- Lóg um Toll- og Skattafyrisiting § 24

- Kærufreist - frávik ikki loyvt

Kært varð 3 dagar ov seint. Skatta- og avgjaldskærunevndin avgjørdi at nokta at gera frávik frá kærufreistini. Avgerðin varð grundað við, at kært er ov seint, og grundgevingar kærarans fyri ov seinu kæruni tala ikki fyri at siga, at fullgott forfall er.

Avgerð

Kært er um, at TAKS hevur sýtt fyri afturrindan av mvg av skrásetingargjaldi av trimum akførum. Avgerðin hjá TAKS er dagfest 5. desember 2008. Kæran var Kærustovninum í hendi 9. januar 2009.

Spurdur um orsøkina til, at kært er ov seint, hevur kærarin víst á, at kæran er seinkað, tí hann siglir. Spurdur nærri um, nær hann hevur verið burturi, hevur hann greitt frá, at hann kom heim 26. desember 2008 og fór avstað aftur 16. januar 2009.

Avgerðin hjá Skatta- og avgjaldskærunevndini

Sambært § 24, stk. 2 í lóg um Toll- og Skattafyrisiting, skal kæra vera send, áðrenn 4 vikur eru lidnar frá tí, at kærandi fekk boð um avgerðina. Avgerðin er dagfest 5. desember 2008 og má roknast við at vera móttikin 8. desember 2008. Fýra vikur frá hesum degi er 5. januar 2009.

Kravið er sostatt, at kæran skal verða send, áðrenn hesin dagur er liðin, fyri at verða rættstundis. Kæran er dagfest 7. januar 2009 og er innkomin til Kærustovnin 9. januar 2009.

Brævbjálvin sæst vera stemplaður 8. januar 2009. Kæran er sostatt send, eftir at freistin er farin. Útgangsstøðið er tí, at kæran verður ikki tikin til viðgerðar.

Heimild er tó til at gera frávik frá kærufreistini, um nevndin heldur fullgóð forføll vera, jbr. § 24, stk. 3.

Kæruvegleiðing er givin í avgerðini og eisini upplýsing um freistina at kæra. Upplýsing kærarans, at hann siglir, verður ikki mett sum grundarlag fyri at gera frávik frá freistini.

Kærarin hevur upplýst, at hann er komin heim 26. desember 2008 og fór avstað aftur 16. januar 2009 og hevur tí havt møguleika fyri at kæra, áðrenn freistin er farin.

Skatta- og avgjaldskærunevndin avgjørdi at nokta at gera frávik frá kærufreistini.

Avgerðin verður grundað við, at grundgevingar kærarans fyri ov seinu kæruni tala ikki fyri at siga, at fullgott forfall er.
